
				ఈ పుట అచ్చుదిద్దబడ్డది

నగలించి నాభుజాయతశక్తి నిన్ను - నగమ! మూలోన్మూలనంబుగాఁ బెఱికి

యిదె కొనిపోయెద నెఱుఁగని రాము - హృదయంబులో నప్పు డెఱిఁగెదు గాక!"

యని భీషణంబుగా హనుమంతుఁ డద్రి - యనువారగాఁ బట్టి యగలించి పేర్చి

పెఱికి గంధర్వుల బెదరంగఁ దోలి - గురు తిడరాకుండఁ గొనిరాఁ దొడంగె4740

ననిలనందనుఁడు సహస్రధారలను - ఘనముగా మండు చక్రముతోడి విష్ణు

కరణి నేతేర రాక్షసవీరముక్త - శరహతి నొచ్చి మూర్ఛల నున్నకపులు

వరమహౌషధవాతవశతచేఁ దేరి - కరము సంప్రీతితోఁ గడఁగి యార్చుచును

అనిమొనఁ బడిన దైత్యావళిఁ గిట్టి - వనధిలోఁ బాఱంగ వైచిరి చెలఁగి

హనుమంతుఁడును సువేలాద్రిపై నుండి - చనుదెంచి యాకపిసైన్యంబునడుమ

మహనీయ మైనట్టి మందులకొండ - మిహిరప్రతాపుఁడై మెల్లన డించి

తపనవంశజులగు తపనసుతాది - కపిముఖ్యులకును స్రుక్కక ప్రయోగింప

ధీయుక్తి నట మూర్ఛఁ దెలిసిరి వారు - నాయౌషధముల మహత్త్వంబువలన

ననిమొనఁ దునక లైనట్టి దేహములు - ఘనమైన సంధానకరణిచేఁ గదిసె.

శరపుంజ మురుశస్త్రచయము విశల్య - కరణిచే నపు డూడి గండులు పూడె.
4750

సౌవర్ణకరణిచే సకలాంగకములు - సౌవర్ణకాంతి నుజ్జ్వలములై మించెఁ

గలయంగ సంజీవకరణిచేఁ బ్రాణ - ములు వచ్చి చెలఁగుచు మునుపటికంటెఁ

గడునొప్పి రెంతయుఁ గపివీరులెల్ల - గడఁకతో నిద్ర మేల్కనినచందమున

నప్పుడు కపివీరు లనిలనందనుని - నొప్పార నగ్గించి రుత్సాహ మొదవ

ననిమొనఁ జచ్చిన యసురులఁ గపులు - వనధి నంతకుమున్నె వైచుటఁ జేసి

కదనంబులోని రాక్షసుఁ డొకఁడైన - బ్రతుకుట లేదయ్యెఁ బరమౌషధముల.

నంత సుగ్రీవాదు లైనవానరులు - సంతసంబున సూర్యచంద్రులభంగి

గర మొప్ప రామలక్ష్మణులకు మ్రొక్కి - యరుదార నుతియించి రనిలనందనుని

నప్పుడు మ్రొక్కెడు నాంజనేయునకు - నుప్పొంగ విబుధాళి యుర్వీశుఁ డనియె.

“మనకు వాసవునాజ్ఞ మన్నింపవలయు - ననయంబు గావున నమరులు మెచ్చ
4760

నీయోషధీశైల మెప్పటి చోట - వాయుతనూభవ! వైచి ర"మ్మనుడు

మారుతాత్మజుఁ డసమానవేగమున - నారాఘవుఁడు మెచ్చ నగ్గిరిచంద్రు

నెనయ నెప్పటిచోట నిరవొంద నునిచి - చనుదెంచె రయమున సంగరస్థలికి,

అంత సూర్యోదయం బయ్యె రాఘవుని - చింతతోడనె కూడి చీఁకటి వాసె.

నప్పుడు సుగ్రీవుఁ డారామచంద్రు - నొప్పారఁ గనుఁగొని యుల్లాస మెసఁగ

"వసుధేశ! పొలిసె రావణుబలం బెల్ల - నసమసాహసబలాహవకేళి వ్రాలి

గుదులు గ్రుచ్చినక్రియఁ గుంభకర్ణుండు - మొదలైనరాక్షసముఖ్యు లందఱును

అదిగానఁ దనవర్గ మంతయుఁ గడఁగి - త్రిదశారి కయ్యంబు తెఱఁ గొల్లఁ డింక

